
თბილისის სააპელაციო სასამართლო

განჩინება

საქართველოს სახელით

25 სექტემბერი, 2018 წელი ქ.

თბილისი

ადმინისტრაციულ საქმეთა პალატა

მოსამართლე: ილონა თოდუა

სხდომის მდივანი - თინათინ ვაშაყმაძე

აპელანტი (მოპასუხე) – საქართველოს ოკუპირებული ტერიტორიებიდან

დევნილთა, შრომის, ჯანმრთელობისა და სოციალური დაცვის სამინისტრო;

წარმომადგენელი - თ----- ნ--------ი;

მოწინააღმდეგე მხარე (მოსარჩელე) - ა---–-- ჭ-------ე;

წარმომადგენელი - ქ------- ვ--------–---–ი

დავის საგანი - ინდივიდუალური ადმინისტრაციულ-სამართლებრივი აქტის

ბათილად ცნობა, ახალი ინდივიდუალური ადმინისტრაციულ-სამართლებრივი

აქტის გამოცემის დავალება

გასაჩივრებული გადაწყვეტილება - თბილისის საქალაქო სასამართლოს

ადმინისტრაციულ საქმეთა კოლეგიის 2018 წლის 20 აპრილის

გადაწყვეტილება

1. აპელანტის მოთხოვნა - გაუქმდეს თბილისის საქალაქო სასამართლოს

ადმინისტრაციულ საქმეთა კოლეგიის 2018 წლის 20 აპრილის

გადაწყვეტილება და მიღებული იქნეს ახალი გადაწყვეტილება, რომლითაც

სარჩელი არ დაკმაყოფილდება.

2. გასაჩივრებული გადაწყვეტილების დასკვნებზე მითითება:

გასაჩივრებული გადაწყვეტილების სარეზოლუციო ნაწილი:

თბილისის საქალაქო სასამართლოს ადმინისტრაციულ საქმეთა კოლეგიის

2018 წლის 20 აპრილის გადაწყვეტილებით, ა---–-- ჭ-------ის სარჩელი

დაკმაყოფილდა. ბათილად იქნა ცნობილი საქართველოს ოკუპირებული

ტერიტორიებიდან იძულებით გადაადგილებულ პირთა, განსახლებისა და

ლტოლვილთა მინისტრის 2018 წლის 8 თებერვლის №--- ბრძანება ა---–-- ჭ-------

ის ოჯახის გრძელვადიანი საცხოვრებლით უზრუნველყოფაზე უარის თქმის

თაობაზე და საქართველოს ოკუპირებული ტერიტორიებიდან იძულებით

გადაადგილებულ პირთა, განსახლებისა და ლტოლვილთა სამინისტროს

დაევალა ახალი ინდივიდუალური ადმინისტრაციულ-სამართლებრივი აქტის

გამოსცემა ა---–-- ჭ-------ის გრძელვადიანი საცხოვრებლით უზრუნველყოფის

თაობაზე.

დასკვნები ფაქტობრივ გარემოებებთან დაკავშირებით:

2.1.1. დადგენილია, რომ ა---–-- ჭ-------ე არის იძულებით გადაადგილებული

პირი - დევნილი. მის იძულებით გადაადგილებამდე მუდმივ საცხოვრებელ

ადგილად მითითებულია - ც--------, ც------–-ს ს---------ს ქ №--. რაც შეეხება

დროებით საცხოვრებელ ადგილს (რეგისტრაციის ადგილი) აღნიშნულია - შიდა

ქართლი, გ-----ს რაიონი, სოფ. ქ-------------ი.

2.1.2 1991 წლიდან ა---–-- ჭ-------ე ფაქტობრივად ცხოვრობს გ-----ს რაიონში, სოფ.

ქ-------------ში. იგი 1970 წლიდან ოფიციალურ ქორწინებაში იმყოფება ნ-----–---- ჭ-

------ესთან. სახელმწიფომ 1990 წელს მათ, როგორც მიწისძვრით

დაზარებულებს, სარგებლობაში გადასცა სახლი, სადაც ამჟამად ცხოვრობენ.

აღნიშნული სახლი დღეის მდგომარეობით არ არის რეგისტრირებული არცერთ

მეუღლეზე. ა---–-- ჭ-------ეს და მის მეუღლეს უჭირთ ცხოვრება სახლში, რადგან

საცხოვრებელი სახლი არ არის ვარგისი საცხოვრებლად.

2.1.3 2017 წლის 7 ივნისს ა---–-- ჭ-------ემ შეავსო განაცხადი გრძელვადიანი

საცხოვრებლით უზრუნველყოფის მიღების თაობაზე. საქართველოს

ოკუპირებული ტერიტორიებიდან იძულებით გადაადგილებულ პირთა,

განსახლებისა და ლტოლვილთა სამინისტროს შეფასების თანახმად, ა---–-- ჭ-----

--ის ოჯახის შეფასების ქულამ შეადგინა 5.5 ქულა. სიღარიბის მაჩვენებელი 1.5

ქულა, შშმპ - 3 ქულა, მარტოხელა პენსიონერი და ოჯახი, რომელიც შედგება

ხანდაზმული წევრებისგან 2 ქულა.

2.1.4. საქართველოს ოკუპირებული ტერიტორიებიდან იძულებით

გადაადგილებულ პირთა, განსახლებისა და ლტოლვილთა მინისტრის 2018

წლის 8 თებერვლის №--- ბრძანებით ა---–-- ჭ-------ეს უარი ეთქვა დევნილი

ოჯახის გრძელვადიანი საცხოვრებლით უზრუნველყოფის თაობაზე

საცხოვრებელთან დაკავშირებით იმ საფუძვლით, რომ ამ ეტაპზე განსახლება

გადაუდებელ საჭიროებას არ წარმოადგენდა მეუღლის საკუთრებაში

ცხოვრების გამო.

დასკვნები სამართლებრივ გარემოებებთან დაკავშირებით:

2.2.1. სასამართლომ მიუთითა საქართველოს ადმინისტრაციული საპროცესო

კოდექსის 22-ე მუხლის პირველ ნაწილზე, რომლის თანახმადაც, სარჩელი

შეიძლება აღიძრას ადმინისტრაციულ- სამართლებრივი აქტის ბათილად

ცნობის მოთხოვნით.

საქართველოს ზოგადი ადმინისტრაციული კოდექსის მეორე მუხლის პირველი

ნაწილის ,,დ” პუნქტის თანახმად, ინდივიდუალურ ადმინისტრაციულ-

სამართლებრივ აქტად ჩაითვლება ადმინისტრაციული ორგანოს მიერ

ადმინისტრაციული კანონმდებლობის საფუძველზე გამოცემული

სამართლებრივი აქტი, რომელიც აწესებს, ცვლის, წყვეტს ან ადასტურებს

პირის ან პირთა შეზღუდული წრის უფლებებსა და მოვალეობებს.

ინდივიდუალურ ადმინისტრაციულ-სამართლებრივ აქტად ჩაითვლება

აგრეთვე ადმინისტრაციული ორგანოს მიერ მიღებული გადაწყვეტილება მის

უფლებამოსილებას მიკუთვნებული საკითხის დაკმაყოფილებაზე

განმცხადებლისათვის უარის თქმის შესახებ, ასევე ადმინისტრაციული

ორგანოს მიერ გამოცემული ან დადასტურებული დოკუმენტი, რომელსაც

შეიძლება მოჰყვეს სამართლებრივი შედეგი.

სასამართლომ მიიჩნია, რომ მოსარჩელის მიერ სადავოდ საქართველოს

ოკუპირებული ტერიტორიებიდან იძულებით გადაადგილებულ პირთა,

განსახლებისა და ლტოლვილთა მინისტრის 2018 წლის 8 თებერვლის №---

ბრძანება არის ინდივიდუალურ ადმინისტრაციულ- სამართლებრივ აქტი და

საქართველოს ადმინისტრაციული საპროცესო კოდექსის მეორე მუხლის

პირველი ნაწილის „ა“ ქვეპუნქტის შესაბამისად, დავის განხილვისას უნდა

შემოწმდეს მისი შესაბამისობა საქართველოს ზოგადი ადმინისტრაციული

კოდექსით დადგენილი აქტის გამოცემის მომწესრიგებელ შესაბამის

ნორმებთან და სხვა საკანონმდებლო თუ კანონქვემდებარე აქტების

დებულებებთან.

2.2.2. იძულებით გადაადგილებულ პირთა - დევნილთა შესახებ საქართველოს

კანონის მე-6 მუხლის პირველი პუნქტის თანახმად, იძულებით

გადაადგილებულ პირად - დევნილად ითვლება საქართველოს მოქალაქე ან

საქართველოში სტატუსის მქონე მოქალაქეობის არმქონე პირი, რომელიც

იძულებული გახდა დაეტოვებინა მუდმივი საცხოვრებელი ადგილი იმ

მიზეზით, რომ უცხო ქვეყნის მიერ ტერიტორიის ოკუპაციის, აგრესიის,

შეიარაღებული კონფლიქტის, საყოველთაო ძალადობის ან/და ადამიანის

უფლებების მასობრივი დარღვევის გამო საფრთხე შეექმნა მის ან მისი ოჯახის

წევრის სიცოცხლეს, ჯანმრთელობას ან თავისუფლებას ან/და ზემოაღნიშნული

მიზეზის გათვალისწინებით შეუძლებელია მისი მუდმივ საცხოვრებელ

ადგილზე დაბრუნება. ამავე კანონის მე-4 მუხლის ''ნ'' ქვეპუნქტის თანახმად,

სათანადო საცხოვრებელი არის დევნილისათვის საკუთრებაში ან

მართლზომიერ მფლობელობაში გადაცემული საცხოვრებელი, სადაც

უზრუნველყოფილია ღირსეული ცხოვრებისათვის აუცილებელი პირობები,

მათ შორის, უსაფრთხოებისა და სანიტარიული თვალსაზრისით

დამაკმაყოფილებელი პირობები და ინფრასტრუქტურის ხელმისაწვდომობა.

სასამართლომ აღნიშნა, რომ დევნილთა საცხოვრებელი ფართით

უზრუნველყოფა ხორციელდება საქართველოს ოკუპირებული

ტერიტორიებიდან იძულებით გადაადგილებულ პირთა, განსახლებისა და

ლტოლვილთა მინისტრის 2013 წლის 9 აგვისტოს №320 ბრძანებით

დამტკიცებული დევნილთა საცხოვრებლით უზრუნველყოფის შესახებ წესის

შესაბამისად. აღნიშნული წესის მე-6 მუხლის პირველი პუნქტის თანახმად,

გრძელვადიანი საცხოვრებელ ფართით უზრუნველყოფის მიზნით, ამ წესის მე-

3-მე-5 მუხლებით გათვალისწინებული გადაწყვეტილების მიღებისას,

კრიტერიუმების საფუძველზე, განისაზღვრება დევნილი ოჯახების

საჭიროებების პრიორიტეტულობა. კრიტერიუმების გათვალისწინების

პროცესის გამარტივების მიზნით, თითოეული კრიტერიუმი ტოლია

გარკვეული რაოდენობის ქულისა, რომლებიც დევნილი ოჯახის საჭიროების

შეფასებისას დაჯამდება. ქულები მითითებულია კრიტერიუმების

პრიორიტეტულობის საჩვენებლად. დევნილ ოჯახს, რომელიც მეტ ქულას

დააგროვებს, ენიჭება პრიორიტეტი. ამავე მუხლის მე-5 პუნქტის თანახმად,

დევნილი ოჯახების გრძელვადიანი საცხოვრებელი ფართით

უზრუნველყოფის კრიტერიუმები განსაზღვრულია ამ ბრძანების პირველი

მუხლის მე-6 პუნქტით დამტკიცებული „საცხოვრებელი ფართით

სარგებლობის შესაძლებლობის შეფასების კრიტერიუმის“ №6 დანართისა და

„სოციალური კრიტერიუმის“ №7 დანართის შესაბამისად.

საქართველოს მთავრობის 2012 წლის 13 ივნისის №-162 განკარგულების

ზოგადი პრინციპები ასახულ იქნა საქართველოს მთავრობის 2015 წლის 4

თებერვლის №-27 განკარგულებით დამტკიცებული იძულებით

გადაადგილებულ პირთა - დევნილთა მიმართ 2015-2016 წლებში სახელმწიფო

სტრატეგიის განხორციელების სამოქმედო გეგმაში. ხსენებული გეგმის 1.7.

პუნქტის თანახმად, სამოქმედო გეგმა წარმოადგენს განახლებულ

პრიორიტეტულ მიმართულებებსა და პროექტებს, რომელთა განხორციელების

პროცესში განსაკუთრებული ყურადღება მიექცევა დევნილთა მიერ

ნებაყოფლობით და ინფორმირებულ გადაწყვეტილებების მიღებას და

თავისუფალ არჩევანს, დევნილებთან დიალოგსა და მათ მონაწილეობას

გადაწყვეტილებების მიღების პროცესში, გენდერულ თანასწორობას,

შეზღუდული შესაძლებლობის მქონე პირთა და ბავშვთა უფლებების, ასევე

აღიარებულ სხვა ადამიანის უფლებათა დაცვას. ამავე გეგმის 1.9. პუნქტის

მიხედვით, სამოქმედო გეგმა განხორციელდება ობიექტური, გამჭვირვალე

კრიტერიუმების საფუძველზე და უზრუნველყოფს დევნილთა ჩართულობას

დაგეგმვის და განხორციელების პროცესში ყველა იმ გადაწყვეტილებასთან

მიმართებაში, რომლებიც მათ ეხებათ.

საქართველოს მთავრობის 2017 წლის 13 თებერვლის №240 განკარგულებით

დამტკიცებული იძულებით გადაადგილებულ პირთა − დევნილთა მიმართ

2017-2018 წლებში სახელმწიფო სტრატეგიის განხორციელების სამოქმედო

გეგმის 1.11. მუხლის „გ“ ქვეპუნქტის თანახმად, 2017 წელს სამოქმედო გეგმა

ასევე ითვალისწინებს მინიმუმ 18 ნგრევად ან საცხოვრებლად უვარგისი

კოლექტიური ცენტრის დახურვას, 300 დევნილი ოჯახის განსახლებას ასეთი

ობიექტებიდან და 50 კოლექტიური ცენტრის შეფასებას საცხოვრებლად

ვარგისიანობის თვალსაზრისით. 2018 წლის მიზნების განსაზღვრა მოხდება

2017 წლის მეორე ნახევარში. 2017 წლის 7ივნისს ა---–-- ჭ-------ემ შეავსო

განაცხადი საცხოვრებელი ფართის, სოფ. გ----–-, მ--------ს ქ.№--ში

რეაბილიტირებად შენობაში, მიღების თაობაზე. საქართველოს ოკუპირებული

ტერიტორიებიდან იძულებით გადაადგილებულ პირთა, განსახლებისა და

ლტოლვილთა სამინისტროს შეფასების თანახმად, ოჯახს მიენიჭა ქულა - 5.5.

სიღარიბის მაჩვენებელი -1.5 ქულა, შშმპ - 3 ქულა, მარტოხელა პენსიონერი და

ოჯახი, რომელიც შედგება ხანდაზმული წევრებისგან- 2 ქულა.

საქართველოს ოკუპირებული ტერიტორიებიდან იძულებით გადაადგილებულ

პირთა, განსახლებისა და ლტოლვილთა სამინისტროს 2018 წლის 8 თებერვლის

№--- ბრძანებით ა---–-- ჭ-------ეს უარი ეთქვა დევნილი ოჯახის გრძელვადიანი

საცხოვრებლით უზრუნველყოფის თაობაზე საცხოვრებელთან დაკავშირებით

იმ საფუძვლით, რომ ამ ეტაპზე განსახლება გადაუდებელ საჭიროებას არ

წარმოადგენდა მეუღლის საკუთრებაში ცხოვრების გამო.

სასამართლომ ყურადღება გაამახვილა, რომ მოსარჩელის ფაქტობრივი

საცხოვრებელი სახლი, სადაც ამჟამად მეუღლესთან ერთად ცხოვრობს არ

წარმოადგენს მეუღლის საკუთრებას. აღნიშნული ქონება არის მეუღლის

მშობლების სამკვიდრო ქონება. ამასთან, ა---–-- ჭ-------ის მეუღლეს ყავს ძმა,

რომელსაც ასევე გააჩნია ამავე ქონებაზე სამკვიდროს მოთხოვნის უფლება.

საქართველოს ოკუპირებული ტერიტორიებიდან იძულებით გადაადგილებულ

პირთა - დევნილთა შესახებ საქართველოს კანონის მე-12 მუხლის პირველი

პუნქტის ''გ'' ქვეპუნქტის თანახმად, დევნილს უფლება აქვს ისარგებლოს

სათანადო საცხოვრებლით საქართველოს ფარგლებში, მუდმივ საცხოვრებელ

ადგილზე დაბრუნებამდე, გარდა იმ შემთხვევისა, როდესაც იგი

გრძელვადიანი საცხოვრებლით არის უზრუნველყოფილი. ამავე კანონის მე-13

მუხლის მე-2 პუნქტის თანახმად, იძულებითი გადაადგილებისას

უსახლკაროდ დარჩენილ დევნილს სამინისტრო სხვა შესაბამის სახელმწიფო

უწყებებთან ერთად უზრუნველყოფს სათანადო საცხოვრებლით. სათანადო

საცხოვრებლით უზრუნველყოფისას სამინისტრო არეგისტრირებს დევნილს

განსახლების ადგილზე.

სასამართლომ აღნიშნა, რომ დევნილთა საცხოვრებლით უზრუნველყოფის

მომწესრიგებელი სამართლებრივი ნორმები ეფუძნებიან იმ ზოგად პრინციპს,

რომ დევნილი დაცული უნდა იყოს საცხოვრებელ ადგილას და

უზრუნველყოფილ იქნეს სათანადო საცხოვრებლით, უსაფრთხოების,

ჯანმრთელობისა და სანიტარიული თვალსაზრისით დამაკმაყოფილებელ

პირობებში და დაცული იყოს დევნილის ოჯახის ერთიანობის პატივისცემის

უფლება. ეს პრინციპი საერთოა როგორც დევნილის დროებითი, ისე

გრძელვადიანის განსახლებისას.

2.2.3. საცხოვრებელი ადგილის დეფინიცია და მასთან დაკავშირებული პირის

უფლება-მოვალეობები განისაზღვრება საქართველოს სამოქალაქო კოდექსის

მე-20 მუხლით, ,,საქართველოს მოქალაქეთა და საქართველოში მცხოვრებ

უცხოელთა რეგისტრაციის, პირადობის (ბინადრობის) მოწმობისა და

საქართველოს მოქალაქის პასპორტის გაცემის წესის შესახებ” კანონით, სხვა

ნორმატიული აქტებით. საცხოვრებელი ადგილის თავისუფალი არჩევის

უფლება ძირითად, კონსტიტუციურ უფლებათა რიგს განეკუთვნება.

საქართველოს სამოქალაქო კოდექსის მე-20 მუხლის შესაბამისად, ფიზიკური

პირის საცხოვრებელ ადგილად მიიჩნევა ადგილი, რომელსაც იგი ჩვეულებრივ

საცხოვრებლად ირჩევს. პირს შეიძლება ჰქონდეს რამდენიმე საცხოვრებელი

ადგილი. მოცემული ნორმის ანალიზი ცხადყოფს, რომ პირი თვითონ

განსაზღვრავს და ირჩევს მისთვის სასურველ საცხოვრებელ ადგილს, მას აქვს

სრული თავისუფლება, თვითონ გადაწყვიტოს, სად იცხოვროს. ამავე დროს

პირი არც იმაშია შეზღუდული, რომ ჰქონდეს რამდენიმე საცხოვრებელი

ადგილი. ცხადია, რომ რამდენიმე საცხოვრებელი ადგილი ნიშნავს

შესაძლებლობას, პირს ჰქონდეს ამ საცხოვრებელ ადგილებთან

დაკავშირებული უფლებები და მოვალეობები.

სასამართლომ განმარტა, რომ ა---–-- ჭ-------ე არის იძულებით გადაადგილებული

პირი - დევნილი. მის იძულებით გადაადგილებამდე მუდმივ საცხოვრებელ

ადგილად მითითებულია - ც--------, ც--------ს ს---------ს ქ №--. რაც შეეხება

დროებით საცხოვრებელ ადგილს (რეგისტრაციის ადგილი) აღნიშნულია - შიდა

ქართლი, გ-----ს რაიონი, სოფ. ქ-------------ი. იგი 1970 წლიდან ოფიციალურ

ქორწინებაში იმყოფება ნ-----–---- ჭ-------ესთან. სახელმწიფომ 1990 წელს

მეუღლის ოჯახს, როგორც მიწისძვრით დაზარებულს, სარგებლობაში გადასცა

სახლი, სადაც ამჟამად ცხოვრობენ. აღნიშნული სახლი დღეის მდგომარეობით

არ არის რეგისტრირებული არავის საკუთრებად. მოსარჩელის განმარტებით,

აღნიშნული ქონება არის ძმათა სამკვიდრო ქონება, გარდა ამისა

საცხოვრებელი სახლი არ არის ვარგისი საცხოვრებლად.

სასამართლომ აღნიშნული გარემოებების საფუძველზე უდავოდ დადგენილად

მიიჩნია, რომ დევნილ პირს სხვა საცხოვრებელი არ გააჩნია. იგი ცხოვრობს

მეუღლესთან შიდა ქართლში, გ-----ს რაიონი, სოფ. ქ-------------ში, რომელიც

არცერთ მეუღლეზე არ არის რეგისტრირებული და საცხოვრებელად

უვარგისია. შესაბამისად, მას ესაჭიროება გრძელვადიანი საცხოვრებლით

უზრუნველყოფა. მხოლოდ ის გარემოება, რომ ა---–-- ჭ-------ე ცხოვრობს

მეუღლესთან ერთად არ ათავისუფლებს მოპასუხე ადმინისტრაციულ ორგანოს

უზრუნველყოს დევნილი პირი საცხოვრებლით. ამასთან განმარტა, რომ

მხოლოდ ამ გარემოებაზე სადავო ინდივიდუალური ადმინისტრაციულ-

სამართლებრივი აქტის დაფუძნება მის კანოშეუსაბამობასა და

დაუსაბუთებლობას ადასტურებს.

სასამართლოს მოსაზრებით, იმისათვის, რომ შესრულდეს კანონის მოთხოვნა

და ადმინისტრაციული ორგანოს მიერ მიღებული გადაწყვეტილება იყოს

კანონშესაბამისი, ინდივიდუალური ადმინისტრაციულ-სამართლებრივი აქტის

გამოცემის მნიშვნელოვანი და სავალდებულო წინაპირობაა საქმისათვის

მნიშვნელობის მქონე ყველა გარემოების გამოკვლევა, გაანალიზება, შესწავლა

და გადაწყვეტილების მიღება ამ გარემოებათა შეფასების შედეგად, რათა

თავიდან იქნეს აცილებული ადმინისტრაციული ორგანოს დაუსაბუთებელი

დასკვნის გაკეთება.

აღნიშნულიდან გამომდინარე, სასამართლომ მიიჩნია, რომ საქართველოს

ოკუპირებული ტერიტორიებიდან იძულებით გადაადგილებულ პირთა,

განსახლებისა და ლტოლვილთა სამინისტრომ სადავო ინდივიდუალური

ადმინისტრაციულ-სამართლებრივი აქტი გამოსცა ხსენებული სამართლებრივი

ნორმების უგულვებელყოფით. როგორც ზოგადი ადმინისტრაციული კოდექსი,

ისე საქართველოს მთავრობის მიერ დადგენილი სამოქმედო გეგმა

ადმინისტრაციულ ორგანოს ავალდებულებდა გადაწყვეტილებების მიღების

პროცესში დევნილი პირის ინფორმირებული მონაწილეობით, კონკრეტულ

საკითხზე შესაძლო უარყოფითი გადაწყვეტილების საფუძვლად მიჩნეულ

გარემოებაზე დევნილის მიერ წარდგენილი არგუმენტების გათვალისწინებით

მიეღო გადაწყვეტილება.

მოცემულ შემთხვევაში, მოსარჩელე მხარეს არ მიეცა შესაძლებლობა საკითხის

გადაწყვეტისათვის მნიშვნელოვან საკითხზე, - ფაქტობრივად ცხოვრების

ფაქტთან მიმართებით წარედგინა მოსაზრებები, არსებობის შემთხვევაში

სათანადო მტკიცებულებები, რომლებიც ხელს შეუწყობდა ადმინისტრაციულ

ორგანოს სრულყოფილად საკითხის გამოკვლევისა და შესწავლის შემდეგ

მიეღო გადაწყვეტილება დევნილი ოჯახის გრძელვადიანი საცხოვრებლით

უზრუნველყოფის თაობაზე.

სასამართლომ აღნიშნა, რომ დევნილთა საცხოვრებლით უზრუნველყოფის

მომწესრიგებელი სამართლებრივი ნორმები ეფუძნებიან იმ ზოგად პრინციპს,

რომ დაცული იყოს დევნილი საცხოვრებელ ადგილას და უზრუნველყოფილ

იქნეს სათანადო საცხოვრებლით, დაცული იყოს დევნილის ოჯახის

ერთიანობის პატივისცემის უფლება. ეს პრინციპი საერთოა როგორც დევნილის

დროებითი, ისე გრძელვადიანი განსახლებისას.

საქართველოს ზოგადი ადმინისტრაციული კოდექსი, თითოეულ

ადმინისტრაციულ ორგანოს ავალდებულებს ადმინისტრაციული წარმოების

საფუძველზე ინდივიდუალური ადმინისტრაციულ-სამართლებრივი აქტის

გამოცემას, რომლის დროსაც დაცული უნდა იყოს 96-ე მუხლის მოთხოვნები.

აღნიშნული მუხლის პირველი ნაწილის თანახმად, ადმინისტრაციული

ორგანო ვალდებულია ადმინისტრაციული წარმოებისას გამოიკვლიოს

საქმისათვის მნიშვნელობის მქონე ყველა გარემოება და გადაწყვეტილება

მიიღოს ამ გარემოებათა შეფასებისა და ურთიერთშეჯერების საფუძველზე.

ამავე მუხლის მეორე ნაწილის მიხედვით, დაუშვებელია, ინდივიდუალური

ადმინისტრაციულ-სამართლებრივი აქტის გამოცემას საფუძვლად დაედოს

ისეთი გარემოება ან ფაქტი, რომელიც კანონით დადგენილი წესით არ არის

გამოკვლეული ადმინისტრაციული ორგანოს მიერ.

სასამართლომ აღნიშნა, რომ საქართველოს ოკუპირებული ტერიტორიებიდან

იძულებით გადაადგილებულ პირთა, განსახლებისა და ლტოლვილთა

სამინისტრო, როგორც ადმინისტრაციული ორგანო, გარდა სპეციალური

ურთიერთობის მომწესრიგებელი ნორმებისა, უფლებამოსილების

განხორციელებისას ვალდებულია იხელმძღვანელოს ზოგადი

ადმინისტრაციული კოდექსის შესაბამისი ნორმებით.

აღნიშნულიდან გამომდინარე, სასამართლომ მიიჩნია, რომ საქართველოს

ოკუპირებული ტერიტორიებიდან იძულებით გადაადგილებულ პირთა,

განსახლებისა და ლტოლვილთა სამინისტრომ სადავო ინდივიდუალური

ადმინისტრაციულ-სამართლებრივი აქტები გამოსცა ხსენებული

სამართლებრივი ნორმების უგულვებელყოფით.

ადმინისტრაციული წარმოების პროცესში, ადმინისტრაციულ ორგანოს

ეკისრება რიგი ვალდებულებები, რათა უკანონოდ არ შეიზღუდოს

დაინტერესებული პირის კანონით მინიჭებული უფლებები. თითოეულ

დაინტერესებულ მხარეს გააჩნია კანონიერი ნდობა ადმინისტრაციული

ორგანოს დაპირების მიმართ, რაც თავის მხრივ, ადმინისტრაციულ ორგანოს

ავალდებულებს კონკრეტულ საკითხზე გადაწყვეტილება მიიღოს საქმის

ყოველმხრივი გამოკვლევის შედეგად.

2.2.4. საქართველოს ადმინისტრაციული საპროცესო კოდექსის 32-ე მუხლის

პირველი ნაწილის შესაბამისად, ამ კოდექსის 22-ე მუხლში აღნიშნულ

სარჩელთან დაკავშირებით სასამართლო უფლებამოსილია გამოიტანოს

გადაწყვეტილება ადმინისტრაციული აქტის ბათილად ცნობის შესახებ თუ

ადმინისტრაციული აქტი ეწინააღმდეგება კანონს და ის პირდაპირ და უშუალო

(ინდივიდუალურ) ზიანს აყენებს მოსარჩელის კანონიერ უფლებას, ან ინტერსს

ან უკანონოდ ზღუდავს მას. საქართველოს ზოგადი ადმინისტრაციული

კოდექსის 601 მუხლით, რომლის პირველი ნაწილის თანახმად,

ადმინისტრაციულ-სამართლებრივი აქტი ბათილია, თუ იგი ეწინააღმდეგება

კანონს, ან არსებითად დარღვეულია მისი მომზადებისა ან გამოცემის

კანონმდებლობით დადგენილი სხვა მოთხოვნები. ამასთან, კანონმდებელი

მითითებული მუხლის მე-2 ნაწილში აზუსტებს, რომ ადმინისტრაციულ-

სამართლებრივი აქტის მომზადების ან გამოცემის წესის არსებით დარღვევად

ჩაითვლება ადმინისტრაციულ-სამართლებრივი აქტის გამოცემა ამ კოდექსის

32-ე ან 34-ე მუხლით გათვალისწინებული წესის დარღვევით ჩატარებულ

სხდომაზე ან კანონით გათვალისწინებული ადმინისტრაციული წარმოების

სახისდარღვევით, ანდა კანონის ისეთი დარღვევა, რომლის არარსებობის

შემთხვევაში მოცემულ საკითხზე მიღებული იქნებოდა სხვაგვარი

გადაწყვეტილება. ამავე კოდექსის 33-ე მუხლი ადგენს, რომ თუ

ადმინისტრაციულ-სამართლებრივი აქტის გამოცემაზე უარი კანონს

ეწინააღმდეგება ან დარღვეულია მისი გამოცემის ვადა და ეს პირდაპირ და

უშუალო (ინდივიდუალურ) ზიანს აყენებს მოსარჩელის კანონიერ უფლებას ან

ინტერესს, სასამართლო ამ კოდექსის 23-ე მუხლში აღნიშნულ სარჩელთან

დაკავშირებით გამოიტანს გადაწყვეტილებას, რომლითაც ადმინისტრაციულ

ორგანოს ავალებს, გამოსცეს ადმინისტრაციულ-სამართლებრივი აქტი.

სასამართლომ მიიჩნია, რომ გასაჩივრებული ადმინისტრაციულ-

სამართლებრივი აქტი არ იყო გამოცემული სრულყოფილი გამოკვლევის

საფუძველზე და შესაბამისად არსებობდა მისი ბათილად ცნობის საფუძველი.

შესაბამისად, მიიჩნია, რომ საფუძვლიანი იყო მოსარჩელის მოთხოვნა

საცხოვრებელი ფართით უზრუნველყოფის თაობაზე მოპასუხისათვის ახალი

ინდივიდუალური ადმინისტრაციულ-სამართლებრივი აქტის გამოცემის

დავალდებულების თაობაზე.

3. სააპელაციო საჩივრის საფუძვლები:

სააპელაციო საჩივრის ფაქტობრივი და სამართლებრივი საფუძვლები:

3.1. აპელანტს მიაჩნია, რომ სასამართლომ არასწორად მოახდინა კანონის

განმარტება. გამოიყენა კანონი, რომელიც არ უნდა გამოეყენებინა.

აპელანტის მოსაზრებით, სასამართლომ არ მისცა სწორი შეფასება სადავო

სამართალურთიერთობას. არასწორად შეუფარდა სამართლის ნორმა და

მიიჩნევს, რომ გადაწყვეტილება იურიდიული თვალსაზრისით

დაუსაბუთებელია.

4. გასაჩივრებული გადაწყვეტილების უცვლელად დატოვების

დასაბუთება:

4.1. სასამართლო გაეცნო წარმოდგენილ სააპელაციო საჩივარს, შეისწავლა

საქმის მასალები, შეამოწმა პირველი ინსტანციის სასამართლოს

გადაწყვეტილების დასაბუთებულობა და მიაჩნია, რომ თბილისის საქალაქო

სასამართლოს ადმინისტრაციულ საქმეთა კოლეგიის 2018 წლის 20 აპრილის

გადაწყვეტილება უნდა დარჩეს უცვლელად.

5.ფაქტობრივი დასაბუთება:

5.1.1 თბილისის სააპელაციო სასამართლო ეთანხმება და სრულად იზიარებს

თბილისის საქალაქო სასამართლოს მიერ დადგენილ ფაქტობრივ გარემოებებს

განსახილველ საკითხთან დაკავშირებით.

სამართლებრივი დასაბუთება:

5.2.1. სააპელაციო სასამართლო იზიარებს პირველი ინსტანციის სასამართლოს

დასკვნებს საქმის სამართლებრივ საკითხებთან დაკავშირებით; მიიჩნევს, რომ

პირველი ინსტანციის სასამართლომ სამართლებრივი თვალსაზრისით სწორად

შეაფასა საქმესთან დაკავშირებული ფაქტობრივი გარემოებები; თავის მხრივ,

აპელანტმა სააპელაციო საჩივარში ვერ გააქარწყლა პირველი ინსტანციის

სასამართლოს მიერ გაკეთებული სამართლებრივი დასკვნები, ვერ მიუთითა

და ვერ წარმოადგინა ისეთი არგუმენტები, რომლებზე დაყრდნობითაც

შესაძლებელი იქნებოდა საქმეზე დადგენილი ფაქტების სხვაგვარი

სამართლებრივი შეფასება.

5.2.2. პალატა აქვე აღნიშნავს, რომ ადამიანის უფლებათა ევროპული

კონვენციის მე-6 მუხლის პირველი პარაგრაფი ავალდებულებს

სასამართლოს დაასაბუთოს თავისი გადაწყვეტილება, რაც არ უნდა იქნეს

გაგებული თითოეულ არგუმენტზე დეტალური პასუხის გაცემად (იხ.

ჯღარკავა საქართველოს წინააღმდეგ, #7932/03; Van de Hurk v. Netherlands, par.61,
Garcia Ruiz v. Spain [GC] par.26; Jahnke and Lenoble v France (dec.); Perez v France [GC], par.
81).

5.2.3. სააპელაციო სასამართლო მიუთითებს საქართველოს ოკუპირებული

ტერიტორიებიდან იძულებით გადაადგილებულ პირთა, განსახლებისა და

ლტოლვილთა მინისტრის 2013 წლის 9 აგვისტოს №320 ბრძანებით

დამტკიცებულ დევნილთა საცხოვრებლით უზრუნველყოფის წესზე, რომელიც

ადგენს „საქართველოს ოკუპირებული ტერიტორიებიდან იძულებით

გადაადგილებულ პირთა - დევნილთა შესახებ“ საქართველოს კანონის მე-3

მუხლის, მე-4 მუხლის „ნ“, „ო“ და „პ“ ქვეპუნქტების, მე-13 მუხლის მე-2 პუნქტისა

და საქართველოს მთავრობის 2015 წლის 4 თებერვლის №-27 განკარგულებით

დამტკიცებული „იძულებით გადაადგილებულ პირთა – დევნილთა მიმართ

2015-2016 წლებში სახელმწიფო სტრატეგიის განხორციელების სამოქმედო

გეგმის“ შესაბამისად, დევნილთა საცხოვრებლით უზრუნველყოფის

ღონისძიებების განხორციელების წესს.

აღნიშნული წესის პირველი მუხლის მეორე პუნქტის თანახმად, ეს წესი

ეფუძნება „საქართველოს ოკუპირებული ტერიტორიებიდან იძულებით

გადაადგილებულ პირთა - დევნილთა შესახებ“ საქართველოს კანონს,

საქართველოს კანონმდებლობას, გაეროს სახელმძღვანელო პრინციპებს ქვეყნის

შიგნით გადაადგილების შესახებ, საქართველოს მთავრობის 2007 წლის 2

თებერვლის№47 განკარგულებით დამტკიცებულ ”იძულებით გადაადგილებულ

პირთა – დევნილთა მიმართ სახელმწიფო სტრატეგიასა” (შემდგომში -

სტრატეგია) და საქართველოს მთავრობის 2015 წლის 4 თებერვლის №-27

განკარგულებით დამტკიცებული „იძულებით გადაადგილებულ პირთა –

დევნილთა მიმართ 2015-2016 წლებში სახელმწიფო სტრატეგიის

განხორციელების სამოქმედო გეგმას“ (შემდგომში - სამოქმედო გეგმა).

ამავე წესის მეორე მუხლის „ა“ ქვეპუნქტის თანახმად, დევნილი ოჯახი არის

განცალკევებულ საცხოვრებელ ფართზე მუდმივად მცხოვრები ნათესაური ან

არანათესაური კავშირის მქონე პირთა წრე, რომლებსაც აქვთ დევნილის

სტატუსი და რომლებიც ერთობლივად ეწევიან შინასამეურნეო საქმიანობას,

რომელიც სამოქმედო გეგმის შესაბამისად, არ არის დაკმაყოფილებული

საცხოვრებელი ფართით ან ერთჯერადი ფულადი დახმარებით დევნილთა

გრძელვადიანი საცხოვრებელი ფართით უზრუნველყოფის ღონისძებების

ფარგლებში. ამავე მუხლის „ბ“ ქვეპუნქტის თანახმად, დევნილთა

გრძელვადიანი საცხოვრებელი ფართით უზრუნველყოფა არის დევნილის

სტატუსიდან გამომდინარე, დევნილი ოჯახისათვის, სახელმწიფო ორგანოების

ან მუნიციპალიტეტების, საერთაშორისო, დონორი ან ადგილობრივი

ორგანიზაციების, ფიზიკური ან კერძო სამართლის იურიდიული პირების მიერ

განსახლების მიზნით, საცხოვრებელი ფართის საკუთრებაში გადაცემა

საქართველოს კანონმდებლობით დადგენილი წესით.

აღნიშნული წესის მე-3 მუხლის პირველი პუნქტის თანახმად, დევნილთა

გრძელვადიანი საცხოვრებელი ფართით უზრუნველყოფის პროცესში,

კონკრეტული დევნილი ოჯახისათვის საცხოვრებელი ფართის შეთავაზებაზე,

მიღებული განცხადებების განხილვასა და გადაწყვეტილების მიღებაზე

პასუხისმგებელია ამ ბრძანების მე-5 პუნქტით შექმნილი დევნილთა

საკითხების შემსწავლელი კომისია.

ამავე წესის მე-4 მუხლზე, რომლითაც დადგენილია დევნილთა გრძელვადიანი

საცხოვრებელი ფართით უზრუნველყოფის კრიტერიუმები. კერძოდ, მე-4

მუხლის პირველი პუნქტის თანახმად, გრძელვადიანი საცხოვრებელ ფართით

უზრუნველყოფის მიზნით, კონკრეტული საცხოვრებელი ფართის

შეთავაზებისას, კრიტერიუმების საფუძველზე, განისაზღვრება დევნილი

ოჯახების საჭიროებების პრიორიტეტულობა. კრიტერიუმების

გათვალისწინების პროცესის გამარტივების მიზნით, თითოეული კრიტერიუმი

ტოლია გარკვეული რაოდენობის ქულისა, რომლებიც დევნილი ოჯახის

საჭიროების შეფასებისას დაჯამდება. ქულები მითითებულია კრიტერიუმების

პრიორიტეტულობის საჩვენებლად. დევნილ ოჯახს, რომელიც მეტ ქულას

დააგროვებს, ენიჭება პრიორიტეტი.

ამავე მუხლის მე-3 პუნქტის თანახმად, დევნილთა საჭიროებების

პრიორიტეტულობის გათვალისწინებით, განისაზღვრება, თუ კონკრეტული

პროექტის შესაბამისად, გრძელვადიანი საცხოვრებელ ფართით

უზრუნველყოფის მიზნით, რა რიგითობით მოხდება საცხოვრებელი ფართის

შეთავაზება. მე-5 პუნქტის თანახმად კი, დევნილი ოჯახების გრძელვადიანი

საცხოვრებელი ფართით უზრუნველყოფის კრიტერიუმები განსაზღვრულია ამ

ბრძანების მე-3 პუნქტით დამტკიცებული „საცხოვრებელით ფართით

სარგებლობის შესაძლებლობის შეფასების კრიტერიუმის“ №4 დანართისა და

„სოციალური კრიტერიუმის“ №5 დანართის შესაბამისად.

მითითებული მუხლის მე-8 პუნქტის „ა“ ქვეპუნქტის შესაბამისად,

გრძელვადიანი საცხოვრებელი ფართით უზრუნველყოფის პროექტ(ებ)ის

შესაბამისად, დევნილთა გრძელვადიანი საცხოვრებელი ფართით

უზრუნველყოფის ღონისძიების განხორციელებისას, კომისია

უფლებამოსილია პრიორიტეტი მიანიჭოს და ამ მუხლის მე-5 პუნქტში

მოცემული კრიტერიუმების გარეშე განახორციელოს იმ დევნილი ოჯახების

გრძელვადიანი საცხოვრებელი ფართით უზრუნველყოფა, რომლებიც

ცხოვრობენ სიცოცხლისათვის ან ჯანმრთელობისათვის მომეტებული საფრთხის

შემცველ ნგრევად და/ან საცხოვრებლად უვარგის მართლზომიერ

მფლობელობაში გადაცემულ საცხოვრებელ ფართობში (ყოფილ დევნილთა

კომპაქტურად განსახლების ობიექტში). ამგვარი ობიექტების მდგომარეობა

უნდა დასტურდებოდეს სამინისტროს ან კონკრეტული კომპაქტურად

განსახლების ობიექტში მაცხოვრებელი დევნილი ოჯახების დაკვეთით

მომზადებული შესაბამისი საექსპერტო დასკვნით.

5.2.4. სააპელაციო პალატა სრულად იზიარებს პირველი ინსტანციის

მსჯელობას სამართლებრივ შეფასებაზე და აღნიშნავს, რომ პირველი

ინსტანციის სასამართლომ მართებულად მოიშველია საქართველოს

მთავრობის 2012 წლის 13 ივნისის №-162 განკარგულება, რომლის ზოგადი

პრინციპებში ასახულ იქნა საქართველოს მთავრობის 2015 წლის 4 თებერვლის

№-27 განკარგულებით დამტკიცებული იძულებით გადაადგილებულ პირთა -

დევნილთა მიმართ 2015-2016 წლებში სახელმწიფო სტრატეგიის

განხორციელების სამოქმედო გეგმაში. ხსენებული გეგმის 1.7. პუნქტის

თანახმად, სამოქმედო გეგმა წარმოადგენს განახლებულ პრიორიტეტულ

მიმართულებებსა და პროექტებს, რომელთა განხორციელების პროცესში

განსაკუთრებული ყურადღება მიექცევა დევნილთა მიერ ნებაყოფლობით და

ინფორმირებულ გადაწყვეტილებების მიღებას და თავისუფალ არჩევანს,

დევნილებთან დიალოგსა და მათ მონაწილეობას გადაწყვეტილებების მიღების

პროცესში, გენდერულ თანასწორობას, შეზღუდული შესაძლებლობის მქონე

პირთა და ბავშვთა უფლებების, ასევე აღიარებულ სხვა ადამიანის უფლებათა

დაცვას. ამავე გეგმის 1.9. პუნქტის მიხედვით, სამოქმედო გეგმა

განხორციელდება ობიექტური, გამჭვირვალე კრიტერიუმების საფუძველზე და

უზრუნველყოფს დევნილთა ჩართულობას დაგეგმვის და განხორციელების

პროცესში ყველა იმ გადაწყვეტილებასთან მიმართებაში, რომლებიც მათ

ეხებათ.

საქართველოს მთავრობის 2017 წლის 13 თებერვლის №240 განკარგულებით

დამტკიცებული იძულებით გადაადგილებულ პირთა − დევნილთა მიმართ

2017-2018 წლებში სახელმწიფო სტრატეგიის განხორციელების სამოქმედო

გეგმის 1.11. მუხლის „გ“ ქვეპუნქტის თანახმად, 2017 წელს სამოქმედო გეგმა

ასევე ითვალისწინებს მინიმუმ 18 ნგრევად ან საცხოვრებლად უვარგისი

კოლექტიური ცენტრის დახურვას, 300 დევნილი ოჯახის განსახლებას ასეთი

ობიექტებიდან და 50 კოლექტიური ცენტრის შეფასებას საცხოვრებლად

ვარგისიანობის თვალსაზრისით. 2018 წლის მიზნების განსაზღვრა მოხდება

2017 წლის მეორე ნახევარში. 2017 წლის 7ივნისს ა---–-- ჭ-------ემ შეავსო

განაცხადი საცხოვრებელი ფართის, სოფ. გ----–-, მ--------ს ქ.№--ში

რეაბილიტირებად შენობაში, მიღების თაობაზე. საქართველოს ოკუპირებული

ტერიტორიებიდან იძულებით გადაადგილებულ პირთა, განსახლებისა და

ლტოლვილთა სამინისტროს შეფასების თანახმად, ოჯახს მიენიჭა ქულა - 5.5.

სიღარიბის მაჩვენებელი -1.5 ქულა, შშმპ - 3 ქულა, მარტოხელა პენსიონერი და

ოჯახი, რომელიც შედგება ხანდაზმული წევრებისგან- 2 ქულა.

დადგენილია, რომ საქართველოს ოკუპირებული ტერიტორიებიდან იძულებით

გადაადგილებულ პირთა, განსახლებისა და ლტოლვილთა სამინისტროს 2018

წლის 8 თებერვლის №--- ბრძანებით ა---–-- ჭ-------ეს უარი ეთქვა დევნილი

ოჯახის გრძელვადიანი საცხოვრებლით უზრუნველყოფის თაობაზე

საცხოვრებელთან დაკავშირებით იმ საფუძვლით, რომ ამ ეტაპზე განსახლება

გადაუდებელ საჭიროებას არ წარმოადგენდა მეუღლის საკუთრებაში

ცხოვრების გამო.

ყურადსაღებია, რომ მოსარჩელის ფაქტობრივი საცხოვრებელი სახლი, სადაც

ამჟამად მეუღლესთან ერთად ცხოვრობს არ წარმოადგენს მეუღლის

საკუთრებას. აღნიშნული ქონება არის მეუღლის მშობლების სამკვიდრო

ქონება. ამასთან, ა---–-- ჭ-------ის მეუღლეს ყავს ძმა, რომელსაც ასევე გააჩნია

ამავე ქონებაზე სამკვიდროს მოთხოვნის უფლება.

საქართველოს ოკუპირებული ტერიტორიებიდან იძულებით გადაადგილებულ

პირთა - დევნილთა შესახებ საქართველოს კანონის მე-12 მუხლის პირველი

პუნქტის ''გ'' ქვეპუნქტის თანახმად, დევნილს უფლება აქვს ისარგებლოს

სათანადო საცხოვრებლით საქართველოს ფარგლებში, მუდმივ საცხოვრებელ

ადგილზე დაბრუნებამდე, გარდა იმ შემთხვევისა, როდესაც იგი

გრძელვადიანი საცხოვრებლით არის უზრუნველყოფილი. ამავე კანონის მე-13

მუხლის მე-2 პუნქტის თანახმად, იძულებითი გადაადგილებისას

უსახლკაროდ დარჩენილ დევნილს სამინისტრო სხვა შესაბამის სახელმწიფო

უწყებებთან ერთად უზრუნველყოფს სათანადო საცხოვრებლით. სათანადო

საცხოვრებლით უზრუნველყოფისას სამინისტრო არეგისტრირებს დევნილს

განსახლების ადგილზე.

სააპელაციო პალატა მიიჩნევს, რომ მოცემულ შემთხვევაში უდავოა, რომ

მოსარჩელე არის იძულებით გადაადგილებული პირი - დევნილი, რომელსაც

მინიჭებული აქვს დევნილის სტატუსი და სამოქმედო გეგმიდან გამომდინარე,

არ არის დაკმაყოფილებული საცხოვრებელი ფართით, დევნილთა

გრძელვადიანი საცხოვრებელი ფართით უზრუნველყოფის ღონისძიებების

ფარგლებში. შესაბამისად, აღნიშნული პირისათვის არსებობს დევნილის

სტატუსიდან გამომდინარე, სახელმწიფო ორგანოების ან მუნიციპალიტეტების,

საერთაშორისო, დონორი ან ადგილობრივი ორგანიზაციების, ფიზიკური ან

კერძო სამართლის იურიდიული პირების მიერ განსახლების მიზნით, მათთვის

საცხოვრებელი ფართის საკუთრებაში გადაცემის შესაძლებლობა,

საქართველოს კანონმდებლობით დადგენილი წესით.

5.2.5. სააპელაციო პალატა სრულად იზიარებს პირველი ინსტანციის

შეფასებას საქმეში არსებულ ფაქტობრივ გარემოებებზე, კერძოდ, საქმის

მასალებით დადგენილია, რომ 2017 წლის 7 ივნისს ა---–-- ჭ-------ემ შეავსო

განაცხადი გრძელვადიანი საცხოვრებლით უზრუნველყოფის მიღების

თაობაზე. საქართველოს ოკუპირებული ტერიტორიებიდან იძულებით

გადაადგილებულ პირთა, განსახლებისა და ლტოლვილთა სამინისტროს

შეფასების თანახმად, ა---–-- ჭ-------ის ოჯახის შეფასების ქულამ შეადგინა 5.5

ქულა. სიღარიბის მაჩვენებელი 1,5 ქულა, შშმპ - 3 ქულა, მარტოხელა

პენსიონერი და ოჯახი, რომელიც შედგება ხანდაზმული წევრებისგან 2 ქულა.

5.2.6. სააპელაციო პალატა განმარტავს, რომ საქართველოს ოკუპირებული

ტერიტორიებიდან იძულებით გადაადგილებულ პირთა, განსახლებისა და

ლტოლვილთა მინისტრის 2014 წლის 3 თებერვლის №382 ბრძანებით

დამტკიცებულ საქართველოს ოკუპირებული ტერიტორიებიდან იძულებით

გადაადგილებულ პირთა, განსახლებისა და ლტოლვილთა სამინისტროს

დევნილთა საკითხების დეპარტამენტის დებულებაზე, რომლითაც

განსაზღვრულია დევნილთა საკითხების დეპარტამენტის ამოცანები და

უფლებამოსილებები. აღნიშნული დებულების მეორე მუხლის პირველი

პუნქტის „ლ“, „ს“ და „ტ“ ქვეპუნქტების თანახმად, დეპარტამენტის ძირითადი

ამოცანები და უფლებამოსილებებში შედის: დევნილთა განსახლების

ორგანიზება; განსახლების პოლიტიკის შემუშავება, განსახლების პროცესის

მართვა და მონიტორინგი; დევნილთა გრძელვადიანი განსახლების ორგანიზება

მინისტრის ნორმატიული აქტის საფუძველზე; დევნილთა ერთიანი მონაცემთა

ბაზის ადმინისტრირება, მასში დაცული მონაცემების ფორმირება, დახვეწა და

დაცვა კანონმდებლობის შესაბამისად; დევნილთა განსახლების ობიექტებში

არსებული საყოფაცხოვრებო პირობების შესწავლა; ობიექტების მდგომარეობის

შესახებ დევნილთა განცხადებების განხილვა და რეაგირება.

ცალსახაა, რომ საქართველოს ოკუპირებული ტერიტორიებიდან იძულებით

გადაადგილებულ პირთა, განსახლებისა და ლტოლვილთა მინისტრის 2018

წლის 8 თებერვლის №--- ბრძანებით ა---–-- ჭ-------ეს უარი ეთქვა დევნილი

ოჯახის გრძელვადიანი საცხოვრებლით უზრუნველყოფის თაობაზე

საცხოვრებელთან დაკავშირებით იმ საფუძვლით, რომ ამ ეტაპზე განსახლება

გადაუდებელ საჭიროებას არ წარმოადგენდა მეუღლის საკუთრებაში

ცხოვრების გამო.

პალატა მიიჩნევს, რომ სახეზეა ისეთი დარღვევა, რომლის არარსებობის

შემთხვევაში მოცემულ საკითხზე მიღებული იქნებოდა სხვაგვარი

გადაწყვეტილება, ე.ი. საქმისათვის არსებითი მნიშვნელობის გარემოებების

სრულყოფილად გამოკვლევის შემთხვევაში, ანუ იმ ინფორმაციის

გათვალისწინების შემთხვევაში, რომ სახლი სადაც ა---–-- ჭ-------ე დროებით

ცხოვრობს, არის მეუღლის მშობლების სამკვიდრო ქონება. ამასთან, ა---–-- ჭ-------

ის მეუღლეს ყავს ძმა, რომელსაც ასევე გააჩნია ამავე ქონებაზე სამკვიდროს

მოთხოვნის უფლება, მოსარჩელის ოჯახი დაკმაყოფილდებოდა ფართით,

აღნიშნული კი არსებითი ხასიათის დარღვევად უნდა იქნეს მიჩნეული, რაც

სადავო აქტების ბათილად ცნობის საფუძველს წარმოადგენს.

მითითებულ გარემოებათა გათვალისწინებით, პალატა მიიჩნევს, რომ

სასამართლო მართებულად მივიდა იმ დასკვნამდე, რომ ბათილად ეცნო

საქართველოს ოკუპირებული ტერიტორიებიდან იძულებით გადაადგილებულ

პირთა განსახლებისა და ლტოლვილთა მინისტრის 2018 წლის 8 თებერვლის

ბრძანება #--- ა---–-- ჭ-------ის ოჯახის გრძელვადიანი საცხოვრებლით

უზრუნველყოფაზე უარის თქმის თაობაზე და ასევე მართებულად დაევალა

მოპასუხეს, საქართველოს ოკუპირებული ტერიტორიებიდან იძულებით

გადაადგილებულ პირთა განსახლებისა და ლტოლვილთა სამინისტროს

გამოსცეს ახალი ადმინისტრაციულ-სამართლებრივი აქტი - ა---–-- ჭ-------ის

გრძელვადიანი საცხოვრებელით უზრუნველყოფის შესახებ.

5.2.7. საქართველოს ადმინისტრაციული საპროცესო კოდექსის 32-ე მუხლის

პირველი ნაწილის შესაბამისად, ამ კოდექსის 22-ე მუხლში აღნიშნულ

სარჩელთან დაკავშირებით სასამართლო უფლებამოსილია გამოიტანოს

გადაწყვეტილება ადმინისტრაციული აქტის ბათილად ცნობის შესახებ თუ

ადმინისტრაციული აქტი ეწინააღმდეგება კანონს და ის პირდაპირ და უშუალო

(ინდივიდუალურ) ზიანს აყენებს მოსარჩელის კანონიერ უფლებას, ან ინტერსს

ან უკანონოდ ზღუდავს მას.

საქართველოს ზოგადი ადმინისტრაციული კოდექსის 601 მუხლით, რომლის

პირველი ნაწილის თანახმად, ადმინისტრაციულ-სამართლებრივი აქტი

ბათილია, თუ იგი ეწინააღმდეგება კანონს, ან არსებითად დარღვეულია მისი

მომზადებისა ან გამოცემის კანონმდებლობით დადგენილი სხვა მოთხოვნები.

ამასთან, კანონმდებელი მითითებული მუხლის მე-2 ნაწილში აზუსტებს, რომ

ადმინისტრაციულ-სამართლებრივი აქტის მომზადების ან გამოცემის წესის

არსებით დარღვევად ჩაითვლება ადმინისტრაციულ-სამართლებრივი აქტის

გამოცემა ამ კოდექსის 32-ე ან 34-ე მუხლით გათვალისწინებული წესის

დარღვევით ჩატარებულ სხდომაზე ან კანონით გათვალისწინებული

ადმინისტრაციული წარმოების სახის დარღვევით, ანდა კანონის ისეთი

დარღვევა, რომლის არარსებობის შემთხვევაში მოცემულ საკითხზე მიღებული

იქნებოდა სხვაგვარი გადაწყვეტილება. ამავე კოდექსის 33-ე მუხლი ადგენს,

რომ თუ ადმინისტრაციულ-სამართლებრივი აქტის გამოცემაზე უარი კანონს

ეწინააღმდეგება ან დარღვეულია მისი გამოცემის ვადა და ეს პირდაპირ და

უშუალო (ინდივიდუალურ) ზიანს აყენებს მოსარჩელის კანონიერ უფლებას ან

ინტერესს, სასამართლო ამ კოდექსის 23-ე მუხლში აღნიშნულ სარჩელთან

დაკავშირებით გამოიტანს გადაწყვეტილებას, რომლითაც ადმინისტრაციულ

ორგანოს ავალებს, გამოსცეს ადმინისტრაციულ-სამართლებრივი აქტი.

ზემოაღნიშნული გარემოებების გაანალიზებისა და ურთიერშეჯერების

შედეგად სააპელაციო პალატა ეთანხმება თბილისის საქალაქო სასამართლოს

დასკვნას გასაჩივრებული სადავო ადმინისტრაციულ-სამართლებრივი აქტების

კანონშეუსაბამისობის თაობაზე. პალატის მოსაზრებით, არ არსებობს

სააპელაციო საჩივრის დაკმაყოფილების ფაქტობრივი და სამართლებრივი

საფუძველი, რის გამოც ა---–-- ჭ-------ის სარჩელი მართებულად იქნა

დაკმაყოფილებული.

6. შემაჯამებელი სასამართლო დასკვნა:

6.1.1. ზემოაღნიშნული გარემოებების ანალიზის საფუძველზე სააპელაციო

პალატას მიაჩნია, რომ სააპელაციო საჩივრით ვერ იქნა გაბათილებული

თბილისის საქალაქო სასამართლოს დასკვნები სარჩელის დაკმაყოფილების

შესახებ. პირველი ინსტანციის სასამართლომ სწორად გადაწყვიტა სადავო

საკითხი, რის გამოც არ არსებობს სააპელაციო საჩივრის დაკმაყოფილებისა და

გასაჩივრებული გადაწყვეტილების გაუქმების საქართველოს სამოქალაქო

საპროცესო კოდექსის 393-ე და 394-ე მუხლებით გათვალისწინებულ

პროცესუალურ-სამართლებრივი საფუძვლები. შესაბამისად, უცვლელად უნდა

დარჩეს მოცემულ საქმეზე თბილისის საქალაქო სასამართლოს მიერ მიღებული

გადაწყვეტილება.

7. სასამართლო ხარჯები:

7.1.1. აპელანტი სახელმწიფო ბაჟის შესახებ საქართველოს კანონის მე-5

მუხლის პირველი პუნქტის „უ“ ქვეპუნქტის საფუძველზე

განთავისუფლებულია სახელმწიფო ბაჟის გადახდის ვალდებულებისაგან.

სარეზოლუციო ნაწილი:

სააპელაციო სასამართლომ იხელმძღვანელა საქართველოს ადმინისტრაციული

საპროცესო კოდექსის პირველი მუხლის მე-2 ნაწილით, მე-12 მუხლით,

საქართველოს სამოქალაქო საპროცესო კოდექსის 257-ე, 386-ე, 390-ე, 397-ე

მუხლებით

დ ა ა დ გ ი ნ ა:

1. საქართველოს ოკუპირებული ტერიტორიებიდან დევნილთა, შრომის,

ჯანმრთელობისა და სოციალური დაცვის სამინისტროს სააპელაციო საჩივარი

არ დაკმაყოფილდეს;

2. უცვლელად დარჩეს თბილისის საქალაქო სასამართლოს ადმინისტრაციულ

საქმეთა კოლეგიის 2018 წლის 20 გადაწყვეტილება;

3. განჩინება შეიძლება გასაჩივრდეს საკასაციო საჩივრით საქართველოს

უზენაესი სასამართლოს ადმინისტრაციულ საქმეთა პალატაში (თბილისი,

ძმები ზუბალაშვილების ქ. №32) თბილისის სააპელაციო სასამართლოს

ადმინისტრაციულ საქმეთა პალატის მეშვეობით (თბილისი, გრ. რობაქიძის

გამზ. №7ა) მხარეთათვის დასაბუთებული განჩინების ასლის ჩაბარებიდან

21 (ოცდაერთი) დღის ვადაში.

მოსამართლე ილონა თოდუა


